
Euskara maila neurtzeko azterketa nahi dute Iparraldean 

Seaskako ikasleak EGA azterketara aurkezten dira, baina gainerako ereduetan ez da maila neurtzeko probarik.

 
Aitor Renteria - BAIONA Euskarari lege ezagutza ukatzen dio Frantziako Estatuak, eta ez du orain artean indar berezirik egin hizkuntza eredu ezberdinetan ari diren ikasleen euskara maila neurtzeko. Akademia Ikuskaritzak saioa egin zuen duela hiruzpalau urte azterketa funtzioa bete beharko zukeen proba Ipar Euskal Herrian plantan emateko. Eredu publikoetako 11 urteko ikasleei egin nahi izan zieten proba. Seaskak bere ereduko 7 urteko ikasleei eginarazi zien eta gainditu zuten. «Proposatu ziguten azterketaren maila ez zen egokia baina geroztik ez da deus aldatu», dio Mixel Etxeberri Seaskako lehendakari ohiak. Etxeberri zen orduko lehendakaria eta Seaskak ez zuen onartu Akademia Ikuskaritzak egin proposamena. 

Geroztik Seaskak Makilakixki izeneko ebaluaketa sistema baliatu izan du. Euskaltzaindiari adinari egokitutako proba eskatu zioten, proposamena elkarrekin landu ondoren, Euskaltzaindiak oniritzia eman zion eta hori da ikasleen trebetasuna neurtzeko baliatzen den metodologia.«Azterketa berezirik ez dago», dio Gillermo Etxebarria Baionako Etxepare lizeoko Zuzendariak. «Gure ikasleek euskaraz egiten dituzte ikasketak, murgiltze ereduan, eta gero EGA azterketa pasatzen dute, horrek dituen berme eta zalantzekin». Gainerateko ereduetan sortzen den maila zein den neurtzeko paradarik hoberena AEK izaten da. Izan ere, ikasle ugari dira, oinarrizko ikasketak sare publikoan egin ondoren, gau eskoletara jotzen dutenak euskara ikasteko. Horrek argi uzten du, eredu publikoan bederen, ez dela bermatzen ikasleen euskara maila eta, kasurik onenean, ikasleek aterabide pertsonalak behar dituztela euskara ikasteko. 

Irakasleen salaketa Martxoaren hastapenean hiru ereduetako irakasleek prentsaurreko bat eman zuten, eskola elebidunak ez duela euskalduntzen salatzeko. Urrats historikoa izan zen; hiru ereduetako irakasleek lehen aldiz egin zuten bat aldarrikapen zehatzen inguruan. Salaketa aski ozena izan zen, kopuruetan oinarritua, eta irakasle bakoitzaren esperientzian bermatua. 

Baina salaketa hark ez du ondoriorik ukan orain artean. Harrigarria baldin bada ere, hezkuntza sistemaren ardura duten Akademia Ikuskaritzak eta Frantziako Hezkuntzak ez dute deus erran horren inguruan. Zuzenean Frantziako hezkuntzaren ardurapean dagoen ereduari dagokio nagusiki salaketa. Eta kontuan hartu behar da Frantziako Konstituzioak ofizialtasuna ukatzen diola euskarari, plantan eman duten eredu elebidunak ez duela euskalduntzen, eta datorren urterako irakasle postuen murrizketa deliberatu duela, gainera. 

Irakasleek elkarlanean egin duten diagnosian argi adierazten da gaur egungo baldintzetan eredu elebidunak ez duela euskaldunik sortzen. Euskara gainbehera doa Lapurdin, Nafarroa Beherean eta Zuberoan, familia barruko transmisioa eten da, eta eskolak bermatu behar duelarik transmisioa, eredu horrek nabarmenki erakusten du porrota, Estatuko arduradunak ezikusiarena egitera mugatzen direlarik.Heldu den urterako eskola kartan postuak kenduko dituela iragarri du Frantziako Hezkuntza Ministerioak. Murrizketa ez da iragarri bezala lehen mailara mugatuko eta bigarren mailan ere ondorio latzak izanen ditu. Udazkenean Seaskako irakasle eta gurasoek hilabete luzeak eman dituzte borrokan murrizketa horiek salatzeko. Lanerako oren batzuk kendu behar izan dituzte, gelak elkartu. Eta Frantziako Hezkuntzaren presioa ez da bukatu.Euskararen Erakunde Publikoa sortu da ofizialki urtarrilean. Hezkuntza alorrean hizkuntza politika eraginkorra plantan emateko hitzarmen bat egin zuten Kontseilu Nagusiak eta Frantziako Hezkuntzak. Ele ederrak banatu dituzte orain artean, baina emaitzen gordintasuna ez dago ukatzerik. EEPko arduradunek Eusko Jaurlaritzaren eredua hartu dute buru-belarri, euskalgintzatik eta herri mugimenduetatik egin zaizkien oharrak kontuan hartu gabe. Eta ohi bezala, gustuz kontrako emaitzak agertzen direnean ez dira kontuan hartzen, «bertze agintarien esparruetan» ez sartzeko. 

Ibilbide luze eta liskartsua Seaskak 1969an ireki zuen lehen gela. Ondorengo hamarkadan guraso, laguntzaile eta irakasleek autofinantzatu zuten sistema. 80ko hamarkadan Seaskak eta botere publikoek harreman biziki gatazkatsuak izan zituzten, gose greba luzeak lekuko. 1981ean PS alderdi sozialistak lortu zuen gehiengoa Frantzian eta lehen aldiz milioi bat liberako laguntza eman zion Seaskari. 

1994an, luze negoziatu ondoren, itun bat izenpetu zuten Seaskak eta Frantziako Hezkuntza Ministerioak, eta gero ikastolei eskola ezagutza onartu zieten. Irakasleek azterketa bereziak gainditu behar izan zituzten akordioaren eskakizunak betetzeko. 2000. urtean Seaskak bertan behera utzi zituen zerbitzu publikoetan integratzeko negoziazioak. Gaur 2.129 ikasle ari dira.Irakaskuntza elebiduna 1984an sortu zen. 1983an Ikas-Bi izeneko egituran antolatu ziren eskola publikoak euskara klaseak eskatzen zituzten gurasoak. Sarea biziki hedatu da, baina auzitan ezarri dute Hezkuntza Ministerioaren jarduna bere eginkizuna ez betetzeagatik. 



